Тукайны ярату – Ватанны ярату ул.

(Г.Тукай эзлəре буйлап сəяхəт кылганда ватанпəрвəрлек хислəре тəрбиялəү)

Тукай! Бу исем безнең күңеллəргə мəңгелеккə урнашкан. Гомер буе йɵрəк түребездə сүнмəс йолдыз булып балкыган шагыйрьнең тормыш юлын һəм иҗатын ɵйрəнгəндə мин Тукай эзлəре буйлап сəяхəтлəр оештырам. Тукайның бɵеклегенə тɵшенү һəм шигырьлəренең аһəңен, сəнгатьчə эшлəнешен аңлау ɵчен шагыйрь туган һəм яшəгəн урыннарда кеше үзе булырга, ул эчкəн чишмə суларын үзе татып карарга, ул йɵргəн инеш буйларында үзе йɵрергə тиеш. Минем укучыларым – Тукайның ɵч музеен да күрү бəхетенə ирешкəн менə шундый укучылар. Лəкин болар гади сəяхəтлəр генə түгел. Болар – Тукай исеме белəн бəйлəп Туган ил, туган җир һəм аның халкы белəн горурлану, соклану тойгылары уята торган сəяхəтлəр дə. Ул урыннарда булган вакытта без, шагыйрьне чолгап алган табигать дɵньясын, кайчандыр аныкы булган əйберлəрне күреп, хыялыбыз белəн үткəннəргə сəяхəт кылабыз, бɵек шагыйрьнең тормышын якыннанрак белергə, дɵньяга аның күзлəре белəн карарга омтылабыз… Тукайның бер музеенда булу укучыларга ун дəрескə торырлык мəгълүмат, хис һəм шатлык - кичерешлəр китерə.

I. Кушлавыч авылына бару.

Казан артындагы бик күп татар авыллары кебек гади бер авыл ул. Лəкин бу җиргə аяк баскач, мондагы йортлар, су буендагы таллар, гап-гади сукмаклар йɵрəккə бɵтенлəй башкача тəэсир итə. Авыл бик матур җиргə урнашкан. Шагыйрь туган йорт инде юк. Мɵхəммəтгариф мулланың йорт-җире урынында элеккечə итеп торгызылган музей-йорт ишегалдыннан бɵтен тирə - як уч тɵбендəге кебек гүзəл манзара булып тамаша кылына. Үзеннəн – үзе «Туган авыл» шигыре хəтергə килə. Монда килер алдыннан гына без ул шигырьне ятлаган идек һəм менə хəзер укучылар, үзлəре дə сизмəстəн, аны кабатлыйлар: 

Тау башына салынгандыр безнең авыл,

Бер чишмə бар, якын безнең авылга ул;

Авылыбызның ямен, суы тəмен белəм,

Шуңар күрə сɵям җаным, тəнем белəн.

Шушы шигырьгə бəйлəп, «Пар ат», «Буран», «Туган җиремə» шигырьлəрен искə тɵшерəбез. 

Ул таныш кырлар, болыннар тартты əүвəл хиссеми;

Тарта торгач, куймады, кайтарды ахыр җисмеми…

Җɵмлəтəн изге икəн ич: инешең, чишмəн, кырың,

Юлларың, авыл, əвен, кибəннəрең дə ындырың, -








(«Туган җиремə»)

кебек юлларның үзлəреннəн генə дə Туган илгə, туып-үскəн җиргə кайнар мəхəббəт тойгылары бəрелеп тора. «Пар ат» шигыре дə шул ук ашкыну, шундый ук хислəр белəн үтəдəн-үтə сугарылган. Кушлавычка килгəнче шагыйрьнең «Исемдə калганнар» əсəренең I бүлеген кабат укып чыгу мɵһим. Безнең ятимнəр мəктəбендə укучы үксез балаларга анда язылганнар шундый кɵчле тəэсир итə ки, күп укучыларның күңеле нечкəреп, күзлəрендə яшь күренə. Ятимлек ачысын үзлəре татыган əти-əнисез балаларга кечкенə Габдулланың балачагы аеруча якын, ул туган һəм торган җирлəр аеруча газиз һəм кадерле булып кабул ителə.

Илебезнең тɵрле почмакларыннан халык сɵекле шагыйрьнең туган авылына килə, аның исеме белəн бəйле һəр нəрсəне үз күзе белəн күрə. Биредə булганнан соң Тукай шигырьлəрендəге туган җир, туган авыл тɵшенчəлəре яңача яңгырый башлый. Балалар үзлəре яшəгəн Арча районының бик күп җирлəргə мəгълүм данлыклы тɵбəк булуына тɵшенəлəр. Укучылар күңелендə хаклы рəвештə туган як кешелəре һəм үзлəре яшəгəн район белəн горурлану хислəре барлыкка килə. 

Тукайның əтисе Мɵхəммəтгариф каберен күрү укучыларның күңелен нык дулкынландыра. Китаплардан укыган Тукай сүзлəре аларның күңел кылларын тибрəндереп, туган җиреңне ярату хислəре белəн ныгытыла. 

Тукайның музей-йортына һəркем тирəн кичерешлəр белəн керə. Музейның авыл мəктəбе рəвешендə корылган ирлəр ягы һəм аерым хатын-кызлар ягы бар. Атасы ягыннан муллаларның җиде буыны билгеле. Бу шəҗəрə əйтерсең лə һəркемгə җиде бабасын белергə тиешлекне искəртеп тора. Укучылар иске авыл ɵе күренешлəрен, шагыйрь əтисенең шəхси əйберлəрен аеруча зур кызыксыну белəн карыйлар. Ə инде Тукай һəйкəле каршында Кушлавыч мəктəбе укучыларының һəм бирегə килгəн язучыларның чыгышын тыңлау, алар белəн бергəлəп фотога тɵшү безнең укучылар күңелендə онытылмас тəэсирлəр калдыра.

II. Тукай-Кырлай. Безнең яктагы халык сɵйлəмендə Яңа Кырлай.

Татар дɵньясында бу авылны белмəгəннəр бар микəн? Юк. Булмас! Чɵнки Тукайның «Шүрəле»сендəге түбəндəге юлларны сокланмыйча уку һəм хəтердəн чыгару мɵмкин түгел: 

Нəкъ Казан артында бардыр бер авыл – Кырлай, дилəр;

Җырлаганда кɵй ɵчен, «тавыклары җырлай» дилəр.

Габдулла Тукай Яңа Кырлайда 1892-1895 нче елларда Сəгъди абзый гаилəсендə яшəгəн. Шушы авылда ул Хəбри хəлфəдəн укырга-язарга ɵйрəнгəн, яшьтəшлəре белəн чирəмдə аунаган, урманга җилəккə барган.

Кырлай шагыйрь тормышында аерым бер урын алып тора. Биредə ул дɵньяны аңлый башлый. «Бу Кырлай авылы минем дɵньяга иң элек күзем ачылган урыным», -дип яза ул соңыннан. Биредə ул игенче хезмəте белəн таныша, Сабантуй бəйрəменең рəхəтлеклəрен татый. Урманнан, дɵресрəге халык əкиятлəреннəн килгəн Шүрəле образы аның күңелен мəңгелеккə əсир итə. Еллар үтеп, инде чын шəһəр кешесе булып җиткəч, Тукай үзенең истəлеклəрендə һəм иҗатында Казан артына, балачак чорына торган саен ешрак əйлəнеп кайта:

Айрылып китсəм дə синнəн гомремнең таңында мин,

И Казан арты! Сиңа кайттым сɵеп тагын да мин.

Укучыларда туган илгə, аның табигатенə мəхəббəт тəрбиялəү ɵчен моннан да матуррак юллар табарга мɵмкин түгел.

Кырлай музее экспозициясе шагыйрьнең бɵтен тормыш юлын гəүдəлəндерə. Мондагы экспонатлар искиткеч тəрбияви кɵчкə ия. Укучылар бигрəк тə Тукайның үзе исəн чакта басылган китапларын, аның туганнары һəм дусларының шəхси əйберлəрен кызыксынып карыйлар. «Шүрəле» темасы музейга тирəн бер үзенчəлек биреп тора. «Шүрəле» əкияте укучыларның иң яратып укыла торган əсəре. Лəкин мин аның əкият кенə түгел, ə шагыйрьнең Туган ил, Туган як, туган халык, туган туфрак турындагы тойгыларны халык хыялындагы сурəтлəр белəн бəйлəп, сəнгатьчə югарылыкка күтəрүен күрсəтəм. Монда Туган илгə мəхəббəт халык хыялының матурлыгы белəн халык яшəгəн дɵнья матурлыгының гармониясе итеп күз алдына китерелə. Шигырьдə барысы да олы патриотик хислəр белəн тыгыз бəйлəнгəн. Тукай тасвирлаган табигать күренешлəре яшь буында туган якка ихтирам хисе уята, күзəтүчəнлек тəрбияли. Ул үткəн тарихыбыз белəн горурлану хислəре уята. Явыз кɵчлəрне җиңəргə сəлəтле батыр халык булуыбызны күрсəтə.

Тукайның Ватанга мəхəббəте халык тормышына һəм тарихына бəйле тɵшенчəлəрдəн аерылгысыз: туган якларның табигатенə, халыкның теленə, əкият-җырларына мəхəббəттəн гыйбарəт ул. Музейны карау барышында мин əнə шулар аша Тукай һəм Ватанның бɵеклеген аңлатырга тырышам.

III. Казанга сəяхəт.

Уку елы ахырында мин укучыларны Тукайның Казандагы музеена алып барам. Аңа кадəр классларда Тукай иҗатын йомгаклау-гомумилəштерү дəреслəре үткəрелə. Тɵп игътибар – Тукай Уральскидан Казанга күчеп килергə хəзерлəнгəндə язылган «Китмибез!» шигыренə бирелə. Шигырьдəге патриотик хислəр күрсəтелə. Тукайның туган якларына кайтып, халкына хезмəт итү ɵмете һəм шатлыгы əйтелə.

«Китмибез!» - ватанчылык идеясенең иң югары ноктасы. Бу əсəрдə татар халкын үзенең тарихи җирлегеннəн мəхрүм итəргə телəгəн карагруһларга нəфрəт белəн катгый җавап бирелде.

Монда тудык, монда үстек, мондадыр безнең əҗəл;

Бəйлəмеш бу җиргə безне тəңребез (гыйззе вə җəл).

дигəн юлларны белгəн, хəтерендə йɵрткəн балалар туган җир кадерен югалтмаслар, ватаннарына тугрылыклы булырлар дип ышанасы килə.

Казандагы музей укучыларга зурлыгы һəм мəһабəтлеге белəн тагын да кɵчлерəк тəэсир итə. Тукай үзенең беренче гонорар акчасына алып Газизə апасына бүлəк иткəн фаянс тартмачык, һəрвакыт шагыйрь белəн бергə сəяхəт иткəн юл кəрзине, карандаш савыты аеруча зур кызыксыну уята. Балаларны шагыйрьнең үлеменнəн соң алынган битлеге һəм аны күмү вакытында тɵшерелгəн фоторəсемнəр дə нык дулкынландыра.

Тукай эзлəре буйлап йɵргəндə Ватанны яратырга ɵйрəтү һəр истəлек һəм шагыйрь язган шигырь юллары аша тормышка ашырыла. Тукай иҗаты яшь буында бɵек хис – туган илгə, халыкка мəхəббəт, патриотизм тəрбиялəргə нык ярдəм итə. Аның күпкырлы иҗатының бу мɵмкинлегеннəн мин һəр сəяхəт вакытында файдаланырга тырышам. 

Тукай үзенең кыска гына гомерендə халык моңнарын җырлады, халык уйларын, халык телəклəрен чагылдырган гаҗəеп кɵчле əсəрлəр иҗат итте. Шуңа күрə безнең бɵек Тукаебыз халык кебек үк үлемсез. Тукай эзлəреннəн йɵреп чыккач, бу хакыйкатькə тагын бер кат ышанасың.



Фəрит Вафин.

Арча районы Яңа Кенəр интернат-мəктəбенең 

татар теле укытучысы.

